Nafarroako Parlamentuko Mahaiak, 2010eko urriaren 4an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas del Parlamento de Navarra parlamentu-taldeak aurkezturiko mozioa, zeinaren bidez Espainiako Gobernua premiatzen baita Noain-Iruña Aireportuko instalazioetako errotuluak euskaraz eta gaztelaniaz jar ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2010eko urriaren 4an

Jarduneko Lehendakaria: Jesús Javier Marcotegui Ros

MOZIOAREN TESTUA

Socialistas del Parlamento de Navarra parlamentu-taldeak, Legebiltzarreko Erregelamenduan xedatuaren babesean, ondoko mozioa aurkeztu du, Osoko Bilkuran eztabaidatu eta onesteko. Honen bidez, Parlamentuak Espainiako Gobernua premiatzen du euskaraz eta gaztelaniaz jar ditzan Iruña-Noaingo aireportuko instalazioetako errotuluak.

Iruña-Noaingo aireportuak azaroan inauguratuko du bidaiarien terminal berria, eta Espainiako Gobernuko Sustapen Ministerioa, horrez gain, kontrol-dorre berria eraikitzeko obra egiten ari da.

Terminal berri horrek zerbitzu hobea emanen die, inondik ere, aireportuaren erabiltzaileei eta, azken batean, nafar guztiei. Gure ustez, aireportuaren errotulazioan Nafarroako bi hizkuntzak ageri behar dira, eta, horrenbestez, Socialistas del Parlamento de Navarra parlamentu-taldeak ondoko mozioa aurkeztu du, Osoko Bilkuran eztabaidatu eta bozkatzeko:

Nafarroako Parlamentuak Espainiako Gobernua premiatzen du euskaraz eta gaztelaniaz jar ditzan Iruña-Noaingo aireportuko instalazioetako errotuluak.

Iruñean, 2010eko irailaren 24an

Foru parlamentaria: Samuel Caro Sádaba

